
	БИБИГОН ХҮҮ

	 

	Нэгдүгээр бүлэг

	1. БИБИГОН ХҮҮГИЙН ТОГЛООМ ЗУГАА

	Би Москвагийн ойролцоо Переделкино гэдэг зусланд аж төрдөг. Надтай хамт Бибигон хэмээх чигчийн чинээ хүү суудаг билээ. Тэрээр маш жижигхэн бөгөөд бор шувууны дэгдээхэйнээс томгүй. Гэвч та нар түүний ямархан дүрсгүй алиа цовоо жаал болохыг мэдээсэй. Тэр бол өдөржин цэцэрлэгээр тэнэж, ой тал, гол горхиор хэсүүчлэн нэг ч минут зүгээр сууж чаддаггүй хүүхэд билээ.

	2. БИБИГОНЫ НАЙЗУУД

	Номин тал, ногоон намаг, өтгөн ой, өргөн цэцэрлэг хаана ч зоригт бяцхан Бибигоныг хайрлан хүндэтгэнэ. Зараа мэлхий, хөх бух, молтогчин туулай цөм түүнийг хүндэт зочны ёсоор уулзан золгоно.

	Миний ач нар ч өөрцгүй түүнийг хайрладаг юм. Тэд бүхэл өдрөөр ч түүнтэй хамт байхдаа баяртай, наргиантай байдаг юм. Урт бужгар үсийг нь самнаж олон өнгийн хув

	цас хийж өгнө. Бас амтат жимсээр дайлна.

	ЛЕНА

	— Миний хайрт Бибо, миний Бибочка, хөөрхөн Бибиголя! Биб минь гэнэ. Тэгтэл хажуугаас нь Таня орж:

	— Минй Бибигончик! Пошенька! Биби! Бибика минь гэнэ. Хүүхдүүд тасалгаа дотуур авч давхиад сүйдий манан татуулна. Заримдаа бүр дээшээ чулуудаж барьж авч тоглохыг нь харахад айдас хүрмээр байдаг юм. Харин Бибигон хүү элгээ хөштөл инээж:

	— Дээшээ, улам дээшээ дахиад дахиад гэж хашхирна.

	Бороо шороотой тэнгэр муухай өдөрт тэрээр энд сандлын түшлэг налан сууж үлэмж гайхамшигтай үлгэр домог ярьдаг билээ. Тэдгээр үлгэрт өгүүлэхийг сонсвоос: Бибигон хүү

	саран дээр төрж, сарны олон өнгөтэй цэцэг моддын дунд өссөн гэх бөгөөд түүнийг махчин луу авч чулуудсанд тэрээр шууд Переделкино зусланд ирж унажээ. Миний ач нар түүний үлгэрийг амаа ангайн чимээгүй сууж чих тавин сонсоно. Тэд ийнхүү бүхэл шөнөжин сонсоход бэлэн бололтой. Өглөө хүүхдүүд босмогцоо Бибигон хүүг дуудаж, тэр нь ч

	— Бибигон чи хуруувч эрж үз гэнэ. Энэ нь ч:

	— Бибигон чи сам олж ир. Тэгээд ялаа хөөж гарга, хүүхэлдэйг минь хазаад байна гэнэ,

	Бибигон дуртай гэгчээр бүгдийн хэлснийг хийнэ.

	3. БИБИГОН ХҮҮГИЙН ДАЛАЙГААР АЯЛСАН НЬ

	Нэг л мэдэхэд Бибигон хурц сэлмээ авч холын хол миний ач нараас зугтаж очсон байжээ. Тэд түүнийг ой, намаг цэцэрлэгээр хэдэн өдрөөр эрэвч олж эс чадна. Нэг нь Бибигуля гэж дуудна. Нөгөө нь:

	— Бибигончик гэнэ. Гэвч тэр хариуд нь өчүүхэн ч чимээ үл өгнө. Харин нэг томоохон бутны дор аятайхан нуугдаж, шинэ зугаа зохион бодон сууна.

	 

	Өнөөдөр тэрээр миний галоошийг

	Өргөн горхи руу чирч оруулаад

	Хөлөглөн унаж, «Хайрт завь минь

	Хөдлөөд урагшаа» гэж хашхирлаа.

	Гэвч баатар галоошоо нүхтэйг

	Гэм болж ажиж мэдсэнгүй

	Замдаа ормогц гүнзгий усанд

	Завь нь живэн живж эхэллээ

	Бибигон уйлна, бас ёолно

	Би үхлээ, үхлээ гэж хашхирна,

	Хүйтэн горхины ёроолд тэрээр

	Хүйтэрч хөрчхөөд хэвтэж харагдана

	Харин түүний гурвалжин малгай

	Ханарах долгион дээр хөвж үзэгдэнэ.

	Шуугин урсах горхины хөвөөнд

	Шуухитнаж гудачсаар гахай очлоо

	Тэрээр бяцхан хүүг аварч

	Тэгээд бүр манайд авчирлаа

	Ач охид маань оргодлыг үзээд

	Арай л гэж галзуурчихсангүй

	Дуу мэдэн «Бибигон, Бибигон» гэж

	Дуу дуугаа авалцан хашхирна.

	Үнэхээр өөрийн төрсөн дүү шиг

	Үнсэн үнсэж таалан таална

	Ор засаж аятайхан хэвтүүлээд

	Орны нь дэргэд дуу аялна.

	— Бүүвэй, бүүвэй, Бибигон

	Бүлтгэр Бибигон унтаарай

	Ээ бүүвэй, ээ бүүвэй

	Эрх Бибигон унтаарай,

	Харин нөгөөдөх нь гэв гэнэт

	Хамаг хувцсаа тийчилж босоод

	Авдар шүүгээн дээр үсрэн гарч

	Аягүй онгирон ингэж дууллаа.

	Би гайхамшгийн алдарт ахмад

	Би далайн шуурганаас айхгүй

	Өчигдөр би Австралид очсон

	Үдэш нь бүр цаашаа явсан

	Алс тэртээх Барнаулын дэргэд

	Арван дөрвөн акул алсан

	Ингэхэд бид инээд алдчихав

	Ийм худалч хүн ер байдаг уу!

	За Бибигон ч яах вэ, галоош минь гээд

	Замагт нуур луу очиж эрцгээв

	Ойр хол хэчнээн эрэв

	Олж хаана ч эс чадав

	Тэнгис тэр лав туулсан биз

	Тэртээх оронд тэр лав аялсан биз

	4. НАДААС ТА НАР БИБИГОНЫГ АВАХГҮЙ БИЗ

	Та үүнийг ямар хүүхэд гэж санана

	Өдөр болгон шинэ шинэ маягаар зүггүйтнэ!

	Өчигдөр тэр хоёр хэрэмтэй

	Өдөржин тоглон өнжсөн юм

	Харин өнөөдөр лаазаар танк хийж

	Хар хурдаар хашаан дотуур давхиж

	Амь өрсөн ширүүн тулалдаанд миний

	Алаг цоохор тахиатай тэр үзэлцэнэ

	 

	Дараа нь тэр тоглоомын «Ялалт» машинд мэлхийн гурав дөрвөн зулзага суулгачхаад арай онхолдчихгүй жим замаар цэцэрлэг дотуур давхина. Гэвч би түүнийг усанд унасан байхад нь дайралдаж шилээгүүрээр гаргаж ч байсан юм Иймэрхүү явдал өдөр бүр тохиолдоно. Дараа нь хаанаас ч юм бэ дээ нэг хазгар муурын зулзага авчирч түүнийгээ ширээн дээр суулгаад хувинтай жимс дээгүүр үсрэхийг зааж гарлаа. Цаадах нь нэг үсрэх гээд хувин дотор уначхав аа. Би энэ дүрсгүй жаалаас болж нэг ч амар заяа үзэхгүй юм. Би түүнд уурлаж заримдаа хатуу шийтгэхээр завдах боловч тэр ямагт

	— За боль доо уучилчих, нэг удаа уучилчих л даа гэж гуйна. Гэвч маргааш нь дахиад л явдал уддаг байлаа,

	 

	Саран дээр төрсөн гэх түүний

	Сайрхах үгэнд би итгэдэггүй ч

	Сарнаас үнэхээр энэ унасан бол тэнд

	Саваагүй жаалууд мөн олноо гэж айдаг юм

	Үнэнийг хэлэхэд анд нөхөд минь

	Үүнээс болж би амрахгүйнээ

	Тэрээр тийм хортой биш ч

	Тэсэхэд бэрх дүрсгүй жаал!

	Одоо атугай та нарын нэгэнд

	Огт зүгээр би өгчихнө,

	За ирцгээ хүүхдүүд минь ирцгээ

	Зайлуулж авцгаа үүнийг авцгаа

	Өвгөн би энэ гайхалтай

	Өдөржин шөнөжин зууралдаж чадахгүй нь ээ.

	 

	 

	 

	5. БИБИГОН ХҮҮГИЙН ДАЙСАН

	Бибигон хэчнээн олон найзтай болохыг бид үзлээ. Түүнд бас дайсан байдаг юм. Хамгийн аюулт дайсан гэвэл манай айлын ховдог шунахай атаархуу зантай Брундуляк хэмээх цацагт тахиа шувуу болно. Энэ тэжээмэл олон шувууны дотроос өөрийгөө хамгийн мундаг нь гэж үзэх бөгөөд тахиа, галуу, нугас, цөм түүний өмнө үг дуугүй чичрэх ёстой гэж санана. Шувууны орших хашаан дотор Матюша гэх нэгэн бяцхан нугас амьдардаг байлаа. Тэрээр нэг удаа Брундулакийг санамсаргүй түлхчихсэнд цаадах нь бүр шатталаа уурлаж Матюшаг хөөж толгойг нь аюулт хошуугаараа тоншжээ. Шархадсан Матюша унасан боловч хөл дээрээ босож бүх л хашаагаар нэг дуу хадаана.

	Брундуляк сөнөтүгэй! гэж хашхирчээ.

	Брундуляк түүн рүү зэрлэг араатны адил дайран оров.

	Гэвч хэрэг бишидлээ. Юу вэ? гэвэл зоригт хүү Бибигон өмнөөс нь хурц сэлмээ сугалж өгүүлрүүн:

	— Ай чи улаан хамарт зантгар! Одоохон бяцхан нугасыг орхи! Эс тэгвэл эрүү толгойг чинь тастана Цацагт тахиа улам уурлаж, Бибигоны шилэн хүзүүн дээрээс шүүрэн авч өтгөн халгай руу шидэж орхилоо. Мань эрийн өвдөг, гар, хүзүү нь халгайд түлэгдэв. Яг энэ мөчид зоригт бяцхан нугасны дайсны савраас эрэлхгээр зайлахыг харж хорсож, өвдөхийг үл анзааран Бибигон хүү уриа хашхиран түүн рүү гүйж очлоо.

	Тэгээд хоёул өндөр гэгчийн тайлуун дээр үсрэн гарч Брундуляк сөнөтүгэй! гэж хашхирав. Тэгтэл бяцхан бор шувуу тэдэн дээр ирж

	— Одоохон зайлцгаа. Эс тэгвэл хэрцгий Брундуляк өшөөгөө заавал авна шүү! Тэр та нарыг хэсэг бусаг болгоно. Одоохон ойртохоос нь өмнө зайлцгаа гэжээ.

	Бибигон хүү Матюшад өгүүлрүүн:

	— Би цацагт тахианаас ер айхгүй. Над хурц сэлэм нэг хурдан буу хоёр бий. Харин өөрт чинь юу ч алга, чамд үнэхээр аюултай байна. Ер нь алагдана гэсэн үг дээ. Учир иймд хоёул хамт явъя. Чи миний хонгор найзуудтай хамтран аж төрөх болно. Тэнд чамд ямар ч Брундуляк аюулгүй гэжээ.

	6. МАТЮШИЙГ УНААД

	Тэр дорхноо тэр хоёр над руу гүйж ирлээ. Матюша нь тун ядарчихсан байв. Ер нь дорой амьтан байжээ. Тэрээр хөл дээрээ арай гэж тогтоно. Би түүний шархыг боож хооллоод амраах гэж байшингийн дээврийн нүх рүү гаргалаа. Харин үдэш цонхоороо харж байвал мань Бибигон хүү дайчин хөлөг морь мэт Матюшагаа уначихсан хашаан дундуур ийш тийш сэлгүүцэн алив морь минь морь, минь урагшаа! Ассан гал урсах усанд ч урагшаа гэж хөгжилдөн дуулж явлаа. Түүний морь юунд л давхиж ороож дээ. Харин ус руу бол зоригтой дайрч байлаа. Учир нь

	нугасны дэгдээхэй усгүй амьдарч чадах биш дээ. Тэд бүр нялзрай жаахнаасаа усанд сэлж сурдаг амьтан билээ. Азаар манай зусланд нэг бяцхан нуур байсан юм. Тэр лүү манай Матюша өөрийн эзэнтэйгээ үргэлж очоод ус руу пүл хийтэл үсэрч ороод л алга болдог байлаа. Зуны халуун өдрүүдэд бяцхан нугасыг унаж нуурын хүйтэн долгион дээгүүр хөвөх нь Бибигон хүүд их л таатай байдаг биз дээ. Гэвч үүнээс сайхан нь гэвэл нугасны алдарт дэгдээхэйн усан доогуур шурган орж харин Бибигон түүний нуруунд наалдан хүзүүнээс нь чанга гэгчээр

	тэврэн хөл алдам үлэмж гүн рүү сэлэн одох билээ.

	 

	 

	 

	7. ЦАЙЗ

	Эхлээд ингэж шумбаж тоглох нь түүнд их л таалагдсан боловч хэдэн хоногийн дараа тэрээр:

	— За одоо ч нэг жаахан юм хийлгүй болохгүй ээ гэж билээ. Би нэгэн удаа цэцэрлэгээр зугаалж яваад Бибигон, Матюша хоёрын онцын гайхамшигтай цайз босгосныг үзлээ. 

	Тэд манай тусархуу хөгшин Федосья Ивановнагаас консервын дөрвөн сайхан лааз гуйж аваад модон авдар хөмөрч түүнийхээ дөрвөн булан дээр нь лаазнуудаа тавин лааз дээрээ туг хатган мөнөөх авдар дээрээ гар машины утасны дугуйгаар хийсэн холын их буу зоосон нь үлэмж сүртэй цайз болсон байлаа. Би Бибигоноос:

	— Юунд чи нэг их цайз бэхлэлт болоод байгаа юм бэ? гэсэнд

	Тэрээр ийш тийш харснаа өгүүлрүүн:

	— Би маргааш Брундулякад дайн зарлана

	— Брундулякад?

	— Тийм тийм

	— Цацагт тахиа Брундулякад уу даа?!

	— Гагцхүү тэр чинь цацагт тахиа биш шүү дээ. Бүх хэрэг үүнд л оршиж байгаа юм гэж тэр ноцтойгоор хариуллаа.

	 

	 

	 

	8. ШУЛАМ

	Бибигон над руу дөхөж миний мөрийг алгадаад зэргэлдээ байгаа шувууны хэвтэш рүү заан: За тэр нөгөөх цацагт тахиа чинь зогсож байна гээд ийш тийш соргогоор харж яриагаа үргэлжлүүлэх нь:

	— Та нүдэндээ ер бүү итгэ! Тахиа гэж түүнийг бүү эндүүр. Шувуунд хувиран нууцаар ирсэн шулам гэдэгт хэзээд бүү эргэлз. Хэрэв хүсвэл энэ гайхал чинь хэнийг л болов ер ялгалгүй хулгана, мэлхий, өт хорхойд хувиргаж чадах идтэй амьтан! гэв. Эхлээд би түүнд итгэлгүй:

	Брундуляк ердөө ч чөтгөр шулам биш. Харахад ч гэсэн энгийн л цацагт тахиа байна шүү дээ! гэлээ. Харин Бибигон хэлснээ итгэлтэйгээр хамгаалж:

	— Үгүй ээ шулам. Яг над шиг тэр саран дээр төрсөн юм. Үлэмж олон хоног сараар тэмтчиж намайг хөөсөн юм. Хувалз, хорхой, эсвэл шоргоолжинд хувиргах санаатай оролдсон юм. Энэ хортон шуламстай эвлэрч би хэзээ ч чадахгүй

	 

	Дайчин илдээрээ хилэнцэт толгойг нь

	Дайчин эрийн ёсоор огтолж

	Ад шидэд зовогч олондоо

	Ач тус үзүүлэх болно оо.

	Энэ үед тагт дээр гарч ирсэн

	Лена охин цацагт тахиаг зааж

	— Энэ шуламс, хараарай та нар энэ шуламс шүү! Энэ ердөө ч цацагт тахиа биш, сагсгар самбай өд нь хүртэл эгээ л уйлчихсангүй. Учир нь цацагт тахианы өмхий санаагаар хорлогдон гай зовлон амсаж байгаа хүмүүс түүнд тийнхүү өрөвдөлтэй санагджээ.

	Бибигон үдэш орой болтол цайзаасаа гаралгүй холын тусгалт их буугаа цэвэрлэж гар буунуудаа цэнэглэн сэлмээ ирлэжээ. Матюша түүнд чадах ядахаараа тусалж байна.

	 

	 

	 

	9. БИ БИБИГОНЫГ ХАЙРЛАЖ ЭХЭЛЛЭЭ

	Эхлээд хүүхдүүд минь санаж байна уу?

	Энэ Бибигоныг би нэг л

	Эвийлж хөөрхийлж чадсангүй байсан санж

	Тэр байтугай хэнд ч хамаагүй

	Тэрийг би өгчихнө гэдэг сэн,

	Харин одоо бүгд өөрчлөгдөж

	Хайрт үр шигээ би түүнд дасаж

	Харахад эвий өрөвдөлтэй болохоор нь

	Хайрлаж байж бололгүй ойртож

	Тэрээр хулс шиг тийм нарийхан

	Тэмээ малын хоргол шиг жижигхэн

	Хар л даа та нар энэ хулганаас

	Харин ч нэг их том биш амьтан

	Ямар ч хэрээ түүнийг тоглоомоор

	Ядаж зовохгүй хөнөөж мэднэ.

	Гэвч тэрний дайчин авхаалж

	Гэтлэхэд бэрх зориг нь сайхан!

	Хэнтэй ч болов тэр үзэлцэж

	Хэрхэхээс ч ер хулчийж байсангүй

	Энэ насандаа хэнээс ч эмээж

	Эр бие нь шантарч явсангүй.

	Тэрээр хөгжүүн, тэрээр сэргэлэн

	Энэ хүү шиг ийм дайчныг

	Эдлэх насандаа би харсангүй

	Хөөрхөн Матюшаг түүний хөлөглөн

	Хөвөрч явааг нь та нар үзнэ үү.

	Улаан хошуут тахиа шувуутай

	Уралдаж байгааг нь та нар харна уу,

	Гэвч түүний галзуу дайсан

	Гэнэт өмнө нь тулгарсан үзэгдлээ,

	Харваас уурлаж муухай дуугарна

	Хамар нь улайж аймаар харагдана.

	— Одоохон чамайг ална, тална

	Орилж тэрээр ингэж хашхирна

	Яг энэхэн нэг мөчид

	Яах аргагүй үхэл Бибигонд

	Зайлшгүй ирсэн шиг бүгдэд бодогдлоо

	Зайлах арга алга шиг санагдлаа,

	Гэвч хүү давхил дундаа

	Гэмт тахианд ингэж өчлөө.

	— Бузар толгойг чинь одоохон унагаж

	Булай балайг чинь эцэс болгоё

	Дайчин илдээ өндөрт өргөж

	Дайран тэрээр сум шиг орлоо

	Гайхамшгийн юм ёстой болов.

	Гайтай шувуу айн атиралдаж

	Ганц ч үг дуугарч чадалгүй

	Ой руу зугтааж, бутанд хоргодов.

	Тэгээд ихэмсэг толгойгоороо

	Тэрээр суваг руу шааж унав.

	— Алдарт дайчин Бибигон, Бибигон

	Ай Бибигон мандтугай!

	Амьтан хүн ингэж хашхирав.

	 

	 

	 

	10. БИБИГОН ЗӨГИЙ ХОЁРЫН ЯВДАЛ

	Цацагт тахиаг дийлээд яагаад ч юм бэ Бибигон хүү биеэ тун их тоож билээ. Өдөржин Матюшагаа унаж ихэмсгээр хазгай суугаад

	 

	Би гайхамшгийн алдарт ахмад

	Би далайн шуурганаас айхгүй 

	 

	гэж дуулж явав. Тэр ч байтугай бүр намгийн бүх мэлхий түүнийг дуулж алдаршуулахыг шаардаж байлаа.

	Энэ бүгд намайг ихэд гомдооход хүрсэн юм. Ийм сайн зоригтой хонгор хүү юунд өөрийнхөө тухай хэт ихийг бодно вэ? Юунд гавьяагаараа тэгж их гайхуулна вэ? Бардамнаж сагсуурах, бас ичгүүртэй хэрэг билээ, Би сагсуучуудыг хараад тун нэг тэсвэрлэж чаддаггүй хүн. Тэр ч байтугай тэднийг ялагдахын аль муугаар ялагдаж байхад баярлаж суудаг юм. Бибигонд ийм нэг явдал тохиолдлоо.

	 

	Эвий Бибигон ширээн дээр суучхаад

	Эр зоригоороо гайхуулж ярих нь

	— Хүчирхэг араатнаас эмээж айх

	Хүний хүү би биш ээ

	Тэдний алинаас ч би хүчтэй

	Тэмцэх тулалдаанд би зоригтой

	Майга баавгай өмнө минь ирээд

	Магад чичрэхийг та нар үзнэ

	Тэмцэж намайг дийлэх хүч

	Тэр тэнэгт яаж байх вэ?

	Ширүүн тулалдаанд надтай үзэх

	Шийдэж зориглоод намайг ялах

	Эрэлхэг зоригтой матар одоо

	Энэ хир хорвоод төрөөгүй байна.

	Дэлт арсланг энэ гараараа

	Дэлсэж би цааш харуулна

	Үст толгойг нь дор нь салгаж

	Эрүү амыг нь зааж орхино.

	Тэгтэл үсэрхэг зөгий гэнэт

	Тэндээс Бибигоныг зүглээд иржээ

	Айхдаа мань Бибигон ухаан алдаж

	— Авраарай манаач гэж хашхирчээ

	Бөгтөр чоно үзсэн шиг сандарч

	Бэхийн саванд толгойгоороо шургажээ

	Эмгэн Федосид их баярлалаа

	Эвий хүүг гаргаад ирлээ

	Үнэнийг хэлэхэд мань эр ч

	Үхэхэд тун ойртсон шүү дээ:

	Тэрний чухам хэрхэн норж

	Тэгээд бүр яаж балиартаж

	Миний өмнө ямар шүү байсныг

	Мэдсэн ч үзсэн ч болоосой та нар!

	Түргэн тусламж зад угаагч өвгөнд

	Түүнийг бид аваачиж өглөө

	Өвгөн түүнийг хэчнээн угаавч

	Өнгий нь тун гаргаж чадсангүй

	Хар бэхийг арилгах гэдэг

	Харин ч тийм амар байсангүй

	— Хар боловч бид дүүгээ

	Хайрлахгүй байж чадахгүй гэж

	Ингэхэд миний ач охид

	Ичиж зовохгүй түүнийг үнсэнэ

	Одоо бүр жижигхэн Негртэй

	Онц адилхан болж гэлцэнэ,

	Тэр ч өөрөө санаа сэтгэлээр

	Тэгтлээ унаж базаасангүй

	Хашаан дотуур олон хүүхэдтэй

	Харайлгаж тоглож дуулж явлаа,

	Бүх Кавказаар би тэнэж

	Бүхэл Хар далайг би сэлсэн

	Хар бэхээр дүүрсэн далайд

	Харин ч сэлэхэд урамтай байсан

	Дараа нь ийм чулуун нүүрс шиг

	Даан сайхан хар болчихлоо

	Саран дээр хүртэл над атаархаж

	Саваагүй юм ярихад хүрчихлээ.

	Түүнийг сонссон бүхэн инээд алдчихав. Харин надад инээд биш ханиад байлаа. Би түүнд гомдон уурлав. Юунд тэр дахиад ийм байж болшгүй хачин юм ярьж онгирно вэ? Хар далай бол бэхэн далай огт биш бөгөөд зөвхөн түүний ус цэнгэг тунгалаг байдаг учраас Хар далай нэрийг зүүжээ. Хэнд хэрэгтэй гэж энэ Бибигон хүү ийм тэнэг юм зохиож худал ярина вэ. Мэхлэх гэдэг бол ичгүүртэй хэрэг билээ. Хэрвээ бэхэнд уначихсан бол би бэхэнд уначихсан л гэвэл барав биш үү?! Тэрэнд чинь хар далайг оролцуулах ямар хэрэг байна даа.

	Бибигон хүүгийн дэмий юм зохион ярьж байж болшгүй худал гавьяагаар гайхуулдгийг нь байлгахын тулд юу хийвэл таарах вэ? Түүнийг яаж ийм муухай заншлаас нь ангижруулах вэ?

	 

	 

	 

	11. ЦИНЦИНЕЛЛА

	— Бибигон, хүүе Бибигон одоохон нааш ир гэж би хашхирлаа. Би түүнийг нэг сайн болгож өгье гэж санасан юм. Гэтэл тэр алга! Гарч цайз руу нь гүйж хүрвэл мань хүн юу ч болоогүй юм шиг холын тусгалт их бууныхаа дэргэд сар луу нисэх гэж байгаа юм шиг гөлрөөд зогсож байв.

	— Бибигон гэсэнд тэр бүр таг чиг

	Адаг нь над руу хардаггүй хэрэг шүү

	Би тулж очоод:

	Бибигон юунд унтахгүй

	Чилтлээ сар луу гөлөрнө вэ гэсэнд

	Тэрээр дув дуугүй зогссоноо

	Тэртээ сар луу гараа заагаад

	Хөмсөг зангидан, санаа алдаж

	Хөхиүн зугаагүй ингэж ярилаа,

	— Тэнд миний энхрий дүүдэй

	Тэгш гоолиг охин бий юм.

	Хонгор дүүтэйгээ тэнд өнгөрөөсөн

	Хоног өдрийг би дурсана.

	Гайхамшгийн цэцэрлэг тэнд бий сэн

	Усан үзэм шиг одод хэлхэлдэнэ.

	Гараар, явуут түүнийг зулгааж

	Урам зоригоо сэргээх сайхан сан

	Хонгор дүүдээ хурдхан очиж

	Холын оддын хүрээлэнд орох сон

	Тэнгэрийн заадсаар хайрт дүүтэйгээ

	Тэнүүн талаар яваа шиг алхах сан

	Буцах замдаа цэцэрлэгийг нь дайрч

	Буурал одыг жимс шиг түүх сэн

	Тэгээд хоёул хөтлөлцөн явсаар

	Тэндээс энд хүрээд ирэх сэн

	Бүр болдог бол танай зусланд

	Бүхэл насаа өнгөрөөж суух сан!

	Энэ бүгд үнэн гэж үү?! Үнэхээр чиний төрсөн дүү саран дээр хоцорсон хэрэг үү?! гэж би хашхирлаа

	Тэрээр санаа алдаж, улам гунигтайхан ярьсан нь:

	 

	— Төрсөн дүүдэй Цинцинелла минь

	Тэргэл саран дээр уйлж сууна.

	Тэрээр ахдаа ирэх сэн гэж

	Тэртээ өдрөөс мөрөөдөж байна.

	Гэвч түүнийг аймшигт луу

	Галаар тургин манаж сууна

	Гэмтэй мэт хөөрхий хоригдлыг

	Газар луу бараг харуулахгүй байна

	Лена, Таня хоёр тэнд, цэцэрлэгт байсан тул бидний яриаг сонсжээ. Тэд цайзын дэргэд өвсөн дээр суугаад сар луу гөлрөн:

	Хөөрхий Бибигончик, чиний Цинцинеллаг бид хэчнээн өрөвдөнө вэ? Луу түүнийг яаж зовоодгийг бид төсөөллөө. Бибигон хүү гэнэтэд:

	— Тэр дахиж тийм удаан зовоож чадахгүй гэж хашхиран: Хурц сэлмээ сугалж хилэнтэйгээр:

	 

	Саран дээр очиж өөрийн гараар

	Цуст толгойг нь би огтолно. 

	Саран Дагина Цинценилаг

	Цуст савраас нь аварч авчирна гэж хашхирлаа.

	 

	Лена айж, үгүй сар луу нисэхэд чинь чамд унаа хэрэгтэй шүү дээ. Чи ингэхэд онгоц хаанаас олох юм бэ?

	— Онгоц хэдийнээ бэлэн! Маргааш үдэш л нислээ гэж Бибигон хүү зоримог өгүүлэв.

	 

	[image: Image]

	 


Хоёрдугаар бүлэг

	1. ГАЙХАЛТАЙ НИСЭЛТ

	За тэгээд маргааш өглөө нь ийм явдал боллоо.

	 

	Далвис том модон дээр

	Даруй Бибигон очиж суугаад

	Манай цагаан тахиатай

	Маргаж байхыг би үзлээ.

	Гэтэл цэцэрлэгт гэв гэнэт

	Тэмээлзгэнэ хүнгэнээд орж ирлээ.

	Хонгор Бибигон ч онгон хөлгөө

	Хормын зуур олж үзлээ.

	Тэр хашхирах нь онгоц ирлээ.

	Тэртээ холын аянд мордлоо.

	Африкаас би Парагвай ниснэ.

	Алиман сар луу тэгээд мордоно.

	Гайхамшгийн гурвыг тэндээс авчирч

	Гардуулж та нарт өгнө

	Ингээд тэмээлзгэнэ эмээллэв.

	Иш хөөрхий Бибигон баатар

	Цагаан малгайгаар даллан далласаар

	Цацагт моддын дээгүүр нисэж байна.

	Дараа баяртай! Давхар баяртай!

	Дайлах тулалдаанд лууг дарахаар

	Би нислээ нөхөд минь гэж

	Бибигон хашхиран тэр явж байна.

	Хаачна вэ чи, зогс гэм гэж

	Хатуу үгээр би дуудсанд

	Хадны цуурай хариу болгож

	Хаачна вэ чи, зогс гэм гэж байв.

	Хоёр нүдээ чилтэл ширтсээр

	Хонгор дүүгээ бид алдлаа.

	Огторгуйн уудамд хайлахын адил

	Оргүй болж Бибигон ариллаа.

	Өөрсдөө бид барьж өгсөн

	Өнөө сайхан тохилог байшин

	Тоглоомын юм шиг жижигхэн ор

	Тохитой гэгчийн төмөр онгоц

	Үнэхээр энэ мөчөөс эхлэн

	Үеийн үед эзэнгүй болов уу.

	Түүнд одоо хүүхэлдэй байна.

	Тэнтгэр хүүхэлдэй тэгэвч айхгүй

	Тэрээр суудаг ч зүрх нь цохилохгүй

	Тэрээр дуулж, уйлж, чадахгүй.

	Харин Бибигон хэдий дүрсгүй ч

	Хаа ч очсон амьд хүн юм шүү дээ.

	Саранд ойртох тэмээлзгэнэ үзэх гэж

	Санаа алдан нулимс унагаж

	Номин огторгуйн уудмыг гөлрөн

	Номхон зогсож ач нар уйлна.

	Орой болж саран хөөрлөө.

	Охин Таня Ленад шивнэлээ,

	— Эрээлжлээд тэр саран дээр юу вэ?

	Эсвэл би сормуусаа харна уу?

	— Хээ тэр чинь Бибигон шиг байна.

	Хэзээ ч ирэхгүй, тэнд хүрчихжээ.

	Томоогүй амьтад удаан зогслоо.

	Тодруулдаг дуран шилээр ч харлаа.

	Хацрыг дагаж урссан нулимс

	Харин дуранг нь бүр норголоо.

	2. ЗАХИДАЛ

	Би ач нарыг зөндөө тайтгаруулав. Тэдэнд ямар ч тэмээлзгэнэ сар луу нисэж чадахгүй. Ингэхлээр Бибигон ч сар луу очиж болохгүй. Тэрээр манай зуслангийн ойролцоо нэг цэцэрлэгт л байгаа гэж баталдаг байлаа. Түүнийг бас олчих санаатай би горхины хөвөө, нуурын захаар явж Бибигон, Бибигон гэж хэчнээн дуудавч тэр хүү газрын гаваар орчихсон юм шиг ган гэх чимээгүй ганц үзэгдэх мөргүй байдаг байлаа. Намайг урамгүйхэн буцаж ирэхэд ач нар мөн л довжоон дээр зогсчихсон огторгуйн уудмыг гөлөрсөөр байна. Тэднийг би:

	— Унт гэсэнд тэд надаас цэцэрлэгтээ арав, адагт нь таван минут байх зөвшөөрөл эрлээ. Би зөвшөөрөв. Өглөө үүр бараг бүрэг гэгээрч байхад тэдний над дээр ирж өрсөлдөн ярьсан нь:

	 

	Бид цэцэрлэгт удаан маналаа

	Бие биеэ сэрээсээр суулаа

	Эрээн сүйх гэнэт өмнүүр

	Эрчлэх мэт ороод ирлээ.

	Эмгэн хумс дотор нь сууж

	Эрээн цох хөллөсөн байлаа,

	Хоёр эрвээхэй туслах болгож

	Хослон уяж хөллөсөн харагдана.

	Эгнээ барьж ногоон царцаа

	Эрээн сүйхний араас даган

	Алтан бүрээ аялан татахыг

	Ажиглаж бид сайтар үзлээ.

	Довжоо руу сүйх давхисаар

	Дориун ойртож туллаа.

	Хөхиүн ааштай эмгэн хумс

	Хөөргөж захиа чулуудаж хаялаа.

	Түгшин айсаар бид захиа руу

	Түргэн зуур гүйж хүрээд

	Яаран задалж бичгийг уншив.

	Ядарч зовсон сэтгэл тэнийв.

	Уншиж дуусаад гунигаа мартаж

	Учиргүй их инээж хөхрөв.

	Далдуу модны навчин дээр бичиж

	Даруй Бибигон ирүүлсэн байна.

	Уг захидал тун богинохон

	Уртаашаа дөрөвхөн мөр байлаа.

	(Хар үүлний цаана, миний

	Хатуу гарын эрчийг даалгүй

	Карак номон луу ялагдаж буусан шүү.

	Хайрт та нарт ёслов. Бибигон) гэжээ.

	 

	 

	 

	3. БАЯР

	Ач нар баярлаж: — Бид одоо

	Амраг дүү Бибигоноо угтана.

	Угтана, түүнээ хувцаслаж эрхлүүлнэ,

	Уриа, уриа дүү минь амьд!

	Тэр ирнэ мөдхөн ирнэ.

	Тэгээд бид үүрд хамт байна.

	Төрсөн дүүгээ аварч чадсан бол

	Төрсөн дүү шигээ бид бас болгоно.

	 Хүндэт зочноо бид гэртээ

	Хүсэл баяртай хүлээн угтана.

	Түүний байшин тохитой таатай

	Түүнд суухад тухтай тавтай

	Эмгэн Федосья цагаан гурилаар

	— Эрчмэг боов, талх барина.

	Таня, Лена Бибигон дүүдээ

	Таарсан хөөрхөн малгай оёно.

	Бибигон дүү нь түргэн ирээсэй

	Биедээ тааруулж хувцсаа өмсөөсэй!

	Цэцэгт хээтэй богино өмд

	Цэвэрхэн хээтэй судалтай цамц

	Цэнхэр хантааз, эрээн дотортой

	Цээжинд өмсөх улаан хүрэм

	Ийм хувцас Бибигон дүүг

	Ирэхийн өмнө бэлэн болжээ.

	Мань хүн тэгэвч алгаа

	Магадгүй юм яаж мэдэх вэ?

	Хон хэрээ гэнэт дайраад

	Хонгор хүүг тоншсон байж!

	Эсвэл жаал осол гаргаж

	Эндэж тэртээ холын газар

	Уст нуурт хөл алдаж

	Унасан ч байж мэдэх билээ.

	Хэн мэдэх вэ, нисэж явахад

	Хэрзгэр модонд гайгаар тээглэж

	Онгоцноосоо доош унаж

	Осолдож хэмхэрч болох юм даа!

	Эсвэл нэг шөнийн цагаар

	Энд их бороотой үеэр

	Төрсөн дүүтэйгээ саран дээрээс

	Төвөг удалгүй доош буугаад

	Харин газар дээр замаа алдаж

	Брундуляктай гэнэт учирч

	Ховч аалзны нэгэнд хувираад

	Хаана ч танигдахаа болиогүй байгаа!

	Нэг удаа бороотой байхад

	Бибигоныг бид хүлээн зогслоо.

	Нээрээ яасныг мэдэх санаатай

	Би ч өөрөө тэнд байлцлаа.

	Тэгтэл мань хүн багваахай цэцгээр

	Тохитой зөөлөн ор хийчхээд

	Үл таних нэгэн хорхойтой

	Үг дүйрхэн хөөрөлдөж сууна

	Хонгор ач нар дүүгээ үзээд

	Хойно урдаа оролцон гүйв.

	— Хаагуур чи ингэтлээ явав.

	Хаана чи хэнтэй байлцав?

	Яагаад чи ийм болтлоо

	Ядрав, бие чинь муудав уу?

	Эмч домчоо дуудаж ирүүлэх үү?

	Эсвэл чи одоо харих уу?

	Үнсэв, үнсэв, мянгантаа үнсэв

	Эрүү амыг нь илж таалав.

	Харин сүүлд нь зориггүйхэн

	Хайрт дүү чинь хаана вэ гэв?!

	Хөмсөг зангидан санаа алдаж

	Хөөрхөн Бибигон ингэж өчлөө.

	— Тэр минь надтай ирсэн шүү дээ!

	Тэгэвч хөөрхий аймхай амьтан

	Ширэнгэ ойд нуугдаад үлдсэн

	Шидэт шуламсаас айгаад хоцорсон

	Өрөвдөж хайрлахыг мэдэхгүй амьтан

	Өшөө хорслыг өвөрлөсөн болохоор

	Бидэнтэй тэр ирэхийг хүсэвч

	Бирд шиг шулмаас эмээгээд байх юм,

	Гэвч тэр гайхал адтанг

	Гэсгээж би шийтгэж өгнө.

	Аянга адил ирт сэлэм минь

	Ахиад түүний толгойд бууна.

	Үүлтэй тэнгэрт цахилгаан гялбаж

	Үер бороо шаагин асгав

	Үргэсэн юм шиг бид түргэлж

	Үнхэлцэг дүүгээ аваад арилав.

	Гэртээ ирээд бал бурам

	Гэмгүй сайхан эхүүн цайгаар

	Зүүд зэргэлээ адил болтлоо

	Зүдэрсэн гийчнийг бид дайлав.

	Тэрээр инээнэ, хууч хөөрнө.

	Тэгээд сүүлд нь ингэж ярина.

	— Эргээд танайд хүрч ирсэн дэг

	Элэг зүрх минь баяртай байна.

	Энхрий дотно та нарыгаа

	Эгнэгт би хайрлаж явна аа.

	Муу овилгогүй адтантай тулж

	Муухай айхтар ядарчээ би.

	Одоо тэнд цонхны дэргэд

	Оронд ороод жаахан амаръя,

	Тэр гайхал үнэнхүү хүчтэй

	Тэрсүүд айхтар амьтан гэж

	Бибигон хэлээд мэхэсхийлээ.

	Бие нь алжаан нойрссон байлаа.

	Наана нь түүнийг сэрээгээд яах вэ.

	Нойроо ханатал унтаж амраг.

	Харин өглөө эртхэн босоод

	Хамаг явдлаа бидэнд яриг.

	4 ХОН ХЭРЭЭ

	Нэлээд хэдэн хоногийн өмнө манай байшингийн ойролцоох модон дээр үүр засан суудаг болсон хон хэрээ гуага гуага хашхиран Бибигоныг сэрээчихлээ. Бибигон нойрноос сэрмэгц хурц сэлмээ шүүрэн авч, — Дахиад л нөгөө муу хорт луу чинь! гэж хилэгнэн өгүүллээ!

	— Луу гэнэ үү?! Юун луу вэ? Энэ чинь энгийн л нэг хэрээ байна шүү дээ гэж миний хачирхсанд:

	— Үгүй ээ, энэ бас Караккокон гэгч луу, үүнийг нөгөө муухай Брундуляк явуулсан нь энэ!

	— Үгүй ээ. Түүнийг чи алчихаагүй гэж үү? Ингэхэд тэр чинь амьд хэрэг үү гэж би мөн л хачирхав. Бибигон өгүүлрүүн:

	 

	[image: Image]

	 

	— Тэр шархалж ялагдсан юм.

	Тэгэвч тэр амьд байна.

	Цуст толгойг нь би салгаж

	Цусалж түүнийг алаагүй билээ

	Өрөвдөхийг мэдэхгүй Караккакон луу

	Өнөө ийнхүү эрүүл явна аа

	Ингэж хэлээд Бибигон яаран

	Ирт сэлмээ шүүрэн авав.

	Холын тусгалт буугаа цэнэглэн 

	Хон хэрээг галлаж эхлэв.

	Хэрээ өндрөөс нисэн ирж

	Бибигон хүүгийн өмднөөс шүүрэв.

	Хэрхэвч Бибигон зүгээр үхэхгүй 

	Бишгүй л тийчилж өшиглөж загнав. 

	Гэвч тэрээр хар хэрээний

	Гэмт савраас үнэн зайлахгүй нь 

	Аврагдаж болох арга ер нь

	Алга шиг байна, бүр харагдахгүй нь.

	Хараарай тэр ангаахайнуудыг нь 

	Хайрлаж мэддэггүй муухай амьтад шүү 

	Тэдний тоо нь арван найм юм

	Тэд бүгдээр адат махчин юм 

	Тэгээд хүүг идэх гэж байгаа юм

	Урт хошуугаа цорволзуулан

	Улаан амаа ангалзуулан

	Байн байн Бибигоныг харж

	— Баярласандаа тэд инээж байв.

	Гэвч гэнэт нэг дуу гарлаа

	Гэтэл энэ чинь юу вэ гэж харваас

	Адат Брундуляк хорсон хашхирна 

	Аз баярыг дэлсэн харагдана.

	Ээ чи муу дүрсгүй жаал

	Ингэж нэг баригдсан бий!

	Адтай зодоонч чи одоо 

	Аврагдаж гарахаа өнгөрсөн бий

	 

	 

	 

	5. ГАЙХАМШГИЙН АВРАЛТ

	Эрээн цэцэг гартаа барьсаар

	Энэхэн мөчид Лена ирлээ.

	Тэгээд босгон дээр гарч зогсоод

	Тэр цэцгээ Бибигонд шидлээ.

	 

	[image: бичвэр-г агуулсан зураг

Автоматаар үүсгэсэн тайлбар]

	 

	Азтай Бибигон энэ зурагт үзүүлснээр аврагдлаа. Гэвч түүнийг ховдог ангаахайнууд хэрхэн тамлаж байсныг та нар харсан болоосой! Мань хүн шархдаж, цусаа гоожуулсаар Ленагийн гар дээр хэвтэнэ. Бид тэр дор нь эмч дуудаж үзүүлээд Лена Таня хоёр түүнийг болгоомжтойгоор дотогш оруулж ор засаж хэвтүүлэв. Хоёр жаал хонгор дүүдээ хоол ундыг нь бэлдэн эм уулган харж асарч байлаа.

	Түүнд бас (Бөхтэй морьхоныг) уншин өгч харанхуй буланд очиж сэм уйлдаг байв. Учир нь Бибигон хүүгийн эцэж турсан нь хачин, харахад маш өрөвдөлтэй болжээ. Өвчлөх үедээ тэр үргэлж дэмийрч: Цинцинелла Цинцинелла гэж үглэж байлаа.

	6. ЦИНЦИНЕЛЛА ОЛДСОН НЬ

	Бибигон үхлийг тэсвэрлэж эдгэрлээ. Шарх нь аньжээ. Тэрээр тагт дээр гүйж гарлаа. Яг л урьдын адил хөгжилтэй, эрүүл чийрэг, улаа бутарсан хөөрхөн хүү болсон байв. Хон хэрээ түүнийг гарсан дор нь үзэж дахин заналхийлэх мэт хахир муухай дуугаар гуага гуага гэж ориллоо. Харин Бибигон өчүүхэн ч эмээсэнгүй, бүр тохуурхах маягтай аяархан исгэрсэнд хурдан шаламгай Матюша нь тагт дээр гүйн гарч очив. Хоёул нийлэн байшингийн саравч руу орлоо. Тэнд тэдний холын тусгалт их буу байсан ажээ. Тэр хоёр, шууд хон хэрээ рүү уухай хашхиран галлав. Хэрээний үүр шатаж хэрээ өөрөө ч алагдан ихэмсэг толгойгоо гудайлгасаар газар уналаа.

	Тэр хоёр баярлахдаа инээд алдсаар дээврийн хонгилоос бууж гудамжинд гараад Бибигон Матюшагаа унаж зэргэлдээх ой руу орж хайрт дүүгээ дуудаж гарлаа. Түүний хонгор нэр бүх ойгоор цуурайтан дуурьсана.

	— Цинцинелла! Цинцинелла минь хүрч ир! Гэвч Бибигон талаар ийнхүү хашхирчээ. Талаар ийнхүү бут болгоны ёроолыг шагайж бургас болгоны мөчрийг яржээ. Дүүдэй нь хаа ч байсангүй. Бяцхан хүү нулимс цувруулан уйлна.

	— Хөөрхий Бибигон одоо ингээд л дүүгүй болох нь ээ гэж Лена үглэнэ.

	Яг энэ мөчид манай Чертецца хэмээх хар муур хашаан дотроо амттайхан гэгч зүүдлэн унтаж байжээ. Тэр соргог сэргэг амьтан тул хашааны буланд нэгэн хулганын чимээ гарахыг сонсчихсон байна. Тэгээд охин бар мэт дахин дайрч, шүүрч үмхээд гал тогооны өрөө рүү зуусаар гүйж

	оров. Тэнд эмгэн Федосья Ивановна гуай байжээ. Гэр чавганц яагаад ч юм бэ хулганаас айх гэж сүнс нь зайлчихдаг байж. Хар муур хулгана хоёрыг үзмэгцээ муухай хашхиран хувингаа чулуудчихаад авдар дээр үсрэн гарч гараа савчиж байв. Ийм инээдэмтэй аймтгай амьтан гэж ер байдаг аа. Тийм муу жижиг хулганаас айх гэдэг чинь юу гэсэн үг вэ? Хулгана муурын савраас мултарч ширээн доогуур гүйж оров. Гайгаар тэнд хулганын хавх тавьсан байжээ. Хавх тархийж хулганын хөлийг хавчив. Энэ бүрийг үзсэн Таня охин цагаан хулганыг өрөвдөж, хавхыг нь өргөн авч түүнийг барьсаар миний ажлын өрөөнд гүйж ирлээ. Түүнийг хар муур Чертецца дагажээ. Тэрээр хулганыг нь эргүүлж өгөхийг Татагаас шаардана. Хэрэв тэр үг хэлдэг сэн бол:

	—Ай Тата, би барьсан, алив хулганыг минь?! гэх байлаа. Харин Тата хулганыг элгэндээ тэвэрч:

	— Үгүй би юу ч болсон өгөхгүй гэж байв. Тэр охин миний зөөлөн сандал дээр ирж суугаад Чертеццаг бүр хөөж эхлэв. Гэнэт нэг айхтар дуу хадав. Энэ бол Бибигон хашхирсан хэрэг байлаа.

	— Цинцинелла минь! Миний хайрт Цинцинеллагаас гараа тат! Бид түүнийг юунд ингэж загнаад байгааг анхандаа ер ойлгосонгүй. Тэр дөнгөж ойгоос буцаж ирээд байгаа нь энэ билээ. Бибигон хүү Чертеццийг үзэж сэлмээ сугалан:

	 

	Хэн миний дүүдэйг ингэв?

	Хэсэглэж би тастаж хаяна 

	 

	гэж ориллоо.

	Тэгснээ эргэж хулгана руу очиж хавхнаас нь салгаж, бяцхан байшиндаа авчраад нүүр нүдгуй үнсэж

	 

	— Цинцинелла минь Цинцинелла минь 

	Чи миний төрсөн дүүдэйлээ минь 

	Хортон шуламс энийг минь харин 

	Хорлож хулгана болгосон юм. 

	Өөдгүй дайсан Брундуляк 

	Өршөөлгүй ингэж загнасан юм.

	 

	Ингээд тэд цагаан хулганыг оронд оруулж Бибигон хэлээрээ сонин хачин дуу дуулж дэргэд нь суулаа.

	Бяцхан хулганыг босмогц ач нар хамгийн жижигхэн хүүхэлдэйн хувцсаар түүнийг гоёж Бибигоны хамт зугаалуулахаар гарлаа. Хүүхдийн тоглоомын шүхэр дор сахлаг өвст цэцэрлэгээр тэр хоёрын хөөцөлдөн явахыг харахад үнэхээр зугаатай байлаа. Энэ баярт өдөр Бибигон мөчийн төдий ч Цинцинеллагаас холдсонгүй. (Ялалт) машинд дүүгээ суулгаж ой талаар жуулчлуулан олон янзын амьтад, шавж хорхойтой танилцуулжээ.

	Брудуляк шуламс Цинцинеллаг гэнэт үзэж:

	— Чамайг даа гэж муухай хашхирсанд хөөрхий хулгана айхдаа золтой л ухаан алдсангүй. Бибигон дүүгээ тэврэн авч шуламст өгүүлрүүн:

	 

	Гайхамшигт миний илдээс зугтах

	Газар чи олж чадахгүй

	Ариун ёс мөдхөн дийлнэ.

	Амьд байж удаан чадахгүй

	Би дүүгээ авахын тул

	Бие насаа огт хайрлахгүй.

	 

	Түүний дууны өнгөнд үнэн баатрын эрэлхэг ихэмсэг дүр илтэд танигдаж байсан бөгөөд энэ мөчид би түүний бүх сул талыг өршөөхөд бэлэн байлаа.

	 

	 

	 

	7. ШИДЭТ ҮГ

	За юу болохыг үзэцгээгтүн!

	Бибигон хүү цамхаг өөдөө гарч туг босгоод их буугаараа гурвантаа буудлаа. 

	Буун дуугаар бүх Переделины хүүхдүүд цуглаж ирэв. Бибигон тэдэнд миний хүртэл амьдралдаа хэзээ ч сонсоогүй тийм гайхамшигт зүйлийн тухай ярьж гарлаа.

	— Би та нарын хэний нь ч үл мэдэх нууцыг задалъя. Брундулякид нэгэн шидэт үг байдаг бөгөөд тэрийгээ хэлж хүнийг хорхой мэлхийнд хувиргадаг юм.

	— Энэ ямар үг вэ гэж Матюшагийн асуусанд Бибигон тэр дор нь хариулсангүй, эргэн тойрноо ажигласан дуулах төдий болгоомжтойгоор:

	— Кара-бараз! гэж хэлэв. 

	Мөн Матюшад хандаж хашааны буланд гүйж явсан их үстэй нохойг заагаад:

	 

	Тэр харав уу Барбас гүйнэ.

	Тэрийг нохой гэж бодно уу?

	Энэ чинь манай Агафон өвгөн

	Энэ тосгоны шууданч шүү дээ.

	Саяхан хүртэл гэр байшинд

	Шинэхэн сонин захидал тараагаад

	Өвгөн шууданч явж байсан юм.

	Өөдгүй Брундуляк «Кара-бараз» гээд

	Алаг нохой болгон хувиргаж

	Айхтар чадсан нь энэ билээ.

	Бибигон дэргэдээ зогсож байсан Цинцинеллаг хайрлангуйгаар харж ийн өгүүлрүүн:

	 

	Төрсөн дүү Цинцинелла минь

	Төгрөг сарнаас надтай ирсэн юм.

	Хорт шулмын эхнэр болохыг

	Хонгор охин хүсээгүй учир

	Ихэмсэг түүний толгой дээр

	Идэт үгээ Брундуляк уншиж

	Азгүй дүү минь цагаан хулганад

	Адын хүчээр ингэж хувирсан юм

	 

	Бүгд нэгэн зэргээр

	— Адат шулмыг ал гэж хашхиралдав.

	— Би түүнийг маргааш нэг тийш нь болгоно! Брундулякийн шидэд өртөж төрөл хувирсан бүгд өглөө эртлэн энд цуглаарай. Би бүхний өмнөөс, төрсөн хайрт дүү Цинцинеллагийнхаа өмнөөс хорт Брундулякыг дарж өшөөг нь авна гэж Бибигон тунхаглалаа.

	 

	 

	 

	ТӨРӨЛ АРИЛЖИГСДЫГ ХҮН БОЛГОСОН НЬ

	Ингээд өглөө нь манай дэргэд

	Эмгэн хумс, бах хорхой

	Цох, бас могой, мэлхий

	Цуглаж олноор ирсэн байлаа.

	Уйтгартайгаар сүүлээ өргөн

	Уруу царайлан хөлөө чирсээр

	Хөөрхий муу Барбас нохой

	Хөдөлж ядсаар дөхөж байлаа.

	Өнөөдөр би бүгдийг 

	Өршөөлгүй адаас хэлтэлж өгнө. 

	Бүү уйтгарла, нөхөд минь гэж 

	Бүгдэд Бибигон тунхаглаж хэлнэ. 

	— Миний Барбас чи өөрийн 

	Мэддэг чаддаг ажлыг хийнэ

	Ногоон замаар санаа амар 

	Ном сониноо зөөж явна. 

	Төрсөн хайрт Цинцинелла минь 

	Цагаан хулгана дээлээ тайлж 

	Төгрөг нүдтэй охин болно.

	Цагийн сайхан ингэж ирнэ.

	Хөөрхөн дүүтэйгээ би хөтлөлцөж 

	Хөхрөх голын захаар зугаалж 

	Цэцэг жимс дураар түүж 

	Цэнгэх цаг мөдхөн болно.

	Баярлаж хөгжсөн могой, мэлхий

	Бах, хорхой бас нохой

	Хонгор дүүдэй Цинцинелла

	Хоолой нийлүүлж бүгд хэлсэн нь:

	— Яваарай Бибигон яваарай түргэн

	Хортон шулмаас өшөөг минь аваарай,

	Ямар ч болов зальхай амьтны

	Хорт толгойг тастаж өгөөрэй,

	 

	— За би адтанг үгүй хийе гэж Бибигон хэлээд Матюша дээрээ үсрэн гарч дайсан өөд хөдөлтөл Лена түүнийг зогсоож:

	— Болохгүй чи Брундуляктай бүү тулалд! Тэр чамд шидэт үгээ хэлчихвэл чи цох ч юм уу, аль нэг шавж болчихно шүү дээ гэж айснаас болж хоолойгоо чичрүүлэн хэллээ.

	— Тэгэлгүй яах вэ, болохгүй Бибигон чи алагдана гэж Тата ч хариулав. Харин Бибигон гараа савчиж хөхиүнээр инээгээд:

	— Бүү санаа зовцгоо, надтай ямар ч муу юм учрахгүй. Түүний муу үг нь ядуу дорой хүмүүсийг л хорлодог юм шүү дээ. Би зоригтой, хүчтэй тул хэнээс ч үл айх бөгөөд гарт хурц илд байна. Ер зоригтныг сум ч эс гүйцэх билээ.

	— Ура гэж бүгд хашхиралдав.

	— Ура гэж Бибигон угтан түрэв.

	 

	 

	 

	9. ЭЦСИЙН ТУЛАЛДААН

	За тэгээд Брундуляк руу

	Залуу хүү дайран хэлсэн нь:

	— Хурц догшин сэлмийн дор

	Хувьгүй толгой чинь одоо бөмбөрнө! 

	 

	Харин түүнд цацагт тахианы

	Хариулж хэлсэн үгийг сонсвол

	 

	— За баатар минь болгоож үзээрэй 

	Замын могой, өт хорхой

	Эсвэл цох, эсвэл мэлхийд 

	Эндүүрэлгүй хувиргана шүү дээ

	Адалж намайг дөвчигнөх үед

	Ачилж туслах юмгүй шүү дээ.

	Тэрээр уурлаж бөмбөг шиг пүнхийв 

	Тэсэлгүй аахилж салгалан чичрэв 

	Арван удаа, хорин удаа

	Адат үг Кара-баразаа уншив.

	Хорхой мэлхий тэгэвч бололгүй 

	Хонгор Бибигон зогссоор л байв. 

	Брундуляк уурлаж хачин болов. 

	Бүр дэлбэрэхэд дөхөж ирэв.

	— Бяцхан зоригтон чамайг одоохон 

	Бяц даръя гэж бухимдав

	Тавин удаа, жаран удаа 

	Тангараг мэт Кара-баразаа уншив. 

	Дараа дараагаар зуу, хоёр зуу 

	Дахин дахин давтаж үглэв. 

	Харин Бибигон чанх өмнө нь 

	Ханагар ихэмсэг зогсож үзэгдэв.

	Брундуляк галзуурах адил уурлан дөвчигнөж өдөт далавчаараа газар савчин шуухитнаж Чамайг даа хуухайг! гэнэ. Эргэн тойрон цугларсан хүүхдүүд, бас Матюша, мөн Федосья Ивановна хүртэл түүнийг шоолон шивэр авир ярьж инээлдэнэ. Брундуляк бяцхан зоригтонд шидэт үгээ хүчгүйг мэдэж, нүдээ аймтгайгаар гялалзуулан чичирч өгүүлрүүн:

	 

	— Өршөө дүү минь, намайг 

	Урт сэлмээрээ хатгалгүй орхи! 

	Өршөө дүү минь өршөө намайг 

	Утсан голыг минь таслалгүй орхи!

	 

	Харин Бибигон хөхөрч ойчоод 

	Хариу болгон ингэж өчлөө.

	 

	— Өнөөдөр өмнө минь бөхөлзөнө. 

	Өглөө өт болгохыг бодно.

	Өмхий санаагаа дотроо нуусан 

	Өөдгүй чи ийм л амьтан гээд 

	Далайсан сэлмээ голт зүрх рүү нь 

	Даамайхан гэгч дүрж орхилоо. 

	Цацагт тахиа газар онхолдов.

	Цацагт шарилжид толгой нь өнхрөв. 

	Нүсэр биеэрээ гуу руу гулсан 

	Нүгэлт Брундуляк ийнхүү эцэслэв.

	 

	 

	 

	10. НАЙР НААДАМ, ИТГЭЛ БАЯР

	Цугласан олон баярлалдан дуу хөгжөөн болов. Намгийн мэлхий хэтэрхий чанга хашхирсан учир бор болжмор хавар болчхож гэж эндүүрээд хамаг сайхан дуугаа дуулчихжээ. Одоо хэзээ ч муу хорт Брундуляк хүчгүй дорой амьтныг гай зовлонд учруулж чадахгүй болжээ. Тэрээр гүн эргийн мухарт ихэмсэг толгойноосоо салан хэвтэх тул бид түүний ад хараалаас эмээхгүй байж болох билээ.

	Бибигон Брундулякийг алсныхаа дараа түүнийг хэрэг болгож нэг их харсан ч үгүй салхи мэт хурдлан явж цайздаа ирлээ. Түүнийг хархан нүдтэй огторхон биетэй хөгжилтэй гэгчийн охин угтсан нь хайрт дүү Цинцинелла мөн ажээ. Тэр хүүхдээс Брундулякийн гай гамшиг бүрэн арилжээ. Шулмасыг алагдсан дор түүний биеэс хулганын арьс хуураад ойчсон гэнэ.

	— Аймшиггүй баатар танд их баярлалаа гэж Цинцинелла хэлэв. Бибигон дүүгээ сугадан ихэмсэг жавхаатайгаар алхална.

	Тэдний эргэн тойронд хэдхэн минутын өмнө могой, үхэр оготно, зараа, цох хорхой байсан амьтад одоо хүн дүрсээ олчхоод бөөн баяр хөөр болон зогсож байв! Тэдний дуу нийлүүлэн хашхиралдах нь

	— Зоригт Бибигоны алдар бадартугай. 

	Бүргэд шонхор мэт ихэмсэг зоригтой 

	Бүлтгэр хүү тагт дээр гарав.

	Баруун тийшээ, зүүн тийшээ толгой дохин 

	Баясгалантай тэр инээмсэглэж харагдав.

	 

	Торгон хүрэм нь мөнгөн саа эмжээртэй

	Тогосын өдөөр гурвалжин малгай нь чимэгтэй 

	 

	Өдөө өргөсөн тогос шувуу шиг 

	Өнгөөр гоёсон хөөрхөн охин 

	Инээмсэглэн дэргэд нь зогсох нь 

	Энхрий дүүдэй нь мөн ажээ!

	 

	Эхлээд Цинцинелла бидэнд номхон томоотой жаал шиг санагддаг байсан юм. Тэр бүр өтгөн өвсөн дотор очиж суучхаад цахилдаг зангидаж өдий төдий хоногоор алга болдог байв. Гэтэл хэдэн өдрийн дараа ер тийм биш, яг Бибигон ах шигээ дүрсгүй болох нь мэдэгдэж билээ.

	Өдөр болгон л нэг дүрсгүйтэх шинэ арга олно шүү! Тэрний хэнтэй үргэлж хамт байдгийг та нар мэдэх үү? Таахын аргагүй хэрэг ээ! Манай хармуур Чертеццатай шүү! Энэ Чартецц нь хэдхэн хоногийн өмнө түүнийг шөрөвгөр шөвгөн хумсаараа тастаж гүйцсэн муур шүү дээ! Дөнгөж Цинцинеллын мөрнөөс цагаан хулганын арьс хуурч ойчихыг харсан Чартецца Цинцинелла хулгана биш, сэргэлэн хөөрхөн охин болохыг үзэж түүн рүү гэтэж дайрахаа бүр болиод бүхэл өдрөөр түүнтэй эрхлэн, цээжээ хүржигнүүлэн хамгийн сайхан дуунуудаасаа түүнд хөөмийдөж аялдаг болжээ.

	Тасалгааны дотуур түүнийг дагуулан баярлан гүйж, заримдаа дээшээ харж хэвтээд охиныг дээш чулуудан хурц хумсаа далд нууж зөөлөн тавхайгаараа барьж авч яг л төрсөн зулзагатайгаа тоглодог шиг тоглоно.

	Цинцинелла хөнгөн шингэн хоолойгоороо зөөлөн дуугарч муураа хөлөөрөө нудран инээж биеэсээ түлхэвч дасаж ижилссэн хайрт муураасаа мөчийн төдий ч холдож чадахгүй болсон байлаа.

	Нэг мэдэхэд намар болсон байв. Навч шаргалтан унана. Өвөл ойртжээ. Өвөл хэрвээ бид эсэн мэнд байвал би Бибигон, Цинцинелла хоёрыг авч бүх ач нараа дагуулан Москвад айлчилж, цирк, амьтдын цэцэрлэг, Образцовын хүүхэлдэйн театраар зугаалах гэж байгаа юм. Харин шинэ жил болоход бяцхан хүү, охин хоёроо сайн гэгчийн хучиж, дулаан хонин дээлийнхээ халаасанд хийгээд баганат танхим руу явах юм. Хүүхдүүд өөрийн нүдээр бяцхан Бибигоныг харж түүний хурц илд, гурвалжин малгайг үзэж, хавтай цангинаа дууг нь сонсохдоо хэчнээн баярлалдах бол гэдгийг би одоо сэтгэлдээ төсөөлөн сууна. Бибигон хүү амийг нь аврах гэж хэчнээн олон гайхамшигт ялалт хийсэн түүний хайрт дүү Цинцинеллатай хүүхдүүд бас тоглоно!

	Би одоогоос Москвагийн хүүхдүүдээс гуйх нэг юм байна. Баганат танхим ч юм уу, эсвэл пионерын ордон, метронд ч юм уу, эсвэл их дэлгүүрт, ер нь хаана ч тэр Бибигонтой дайралдахдаа дүүдээ гар хүрч, дүүгээ барьж базалж, дүүтэйгээ ширүүн дориун эрхэлж тоглож болохгүй шүү дээ! Учир нь юу вэ гэвэл та нар түүнийг санамсаргүй гэмтээж шархлуулж мэдэх юм. Тэрээр бор шувууны дэгдээхэйнээс томгүй бөгөөд тэр хэдийгээр аймшиггүй, онц дүрсгүй жаал боловч чигчийн чинээ хүү гэдгийг мартаж болохгүй шүү. Тэр их гомдомхой жаал учир түүний хэлснийг дуурайх зэргээр Бибигон хүүг шоолохыг хэн нь ч бүү зүрхлээрэй.

	Хэрэв та нар Бибигонд эвгүй муухай үг хэлбэл тэр хурц илдээ сугалан та нарыг дайсан мэт дайран орох болно.

	Хэрэв түүний дэргэд анд нөхөд нь байна гэдгийг мэдвэл та нартай дуртайяа ярьж хөөрөлдөх бөгөөд Цинцинеллатайгаа сандлын түшлэг рүү авирч суугаад өөрийн гайхамшигт сонин явдлын тухай эх сарандаа явсан аялал, Каракулла хэмээх аварга загасыг ялсан гавьяа, ярьдаг цэцгүүдийн орноор аялсан түүх, гадаад далайн аварга биетэн Курындатой ганцаар тулалдсан явдал зэрэг 

	Хэний ч

	Хэзээ ч

	Хаана ч

	сонсоогүй зүйлийг ярих болно.

	 

	Төгсөв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

